
Scéimeanna Leabhar ar Chíos

Eanáir 2008 & Lúnasa 2011
Tabhair ar aird:  Is í aidhm na hacmhainne seo ná cuidiú le scoileanna a bpolasaithe féin a cheapadh. Cé go ndearnadh gach iarracht cruinneas an eolais atá tugtha a chinntiú, moltar do scoileanna dul i gcomhairle le ciorcláin atá cothrom le dáta, le reachtaíocht dhéanach nó le treoirlínte ó ghníomhaireacht ábhartha má tá ceisteanna sonracha acu faoin ábhar seo. 
Cúlra
Imlitir 35/91
Teastaíonn ón Aire go gcuirfidh na húdaráis bhainistíochta polasaí scoile i bhfeidhm, i dteannta na dtuismitheoirí, chun úsáid éifeachtach leabhar scoile a chinntiú agus chun costais na dtuismitheoirí a laghdú. 
Molann an tAire do na scoileanna uile scéim iasachta/cíosa a fheidhmiú ag féachaint do na trí chatagóir daltaí seo a leanas:
· Na daltaí a bhíonn i dteideal uasmhéid tacaíochta a fháil ón scéim - níor chóir dóibh cíos a íoc, ach d’fhéadfaí an chíos chuí a íoc leis an scoil ó dheontas leabhar na scoile;  
· Na daltaí nach mbíonn i dteideal uasmheid tacaíochta a fháil– ba chóir dóibh cíos laghdaithe go cuí a íoc le fóirdheontas ó dheontas  leabhar na scoile;
· Na daltaí nach mbíonn i dteideal aon thacaíocht – ba chóir dóibh an cíos eacnamaíoch iomlán a íoc.
Treoirlínte maidir le feidhmiú scéim leabhar scoile ar iasacht/ar cíos (Imlitir 35/91)
1. Ba chóir dul i gcomhairle le tuismitheoirí ón tús chun a gcomhaontú a fháil maidir le feidhmiú na scéime.  Chun a chinntiú go n-éiríonn le scéim dá leithéid, bíonn sé riachtanach go n-oibríonn tuismitheoirí agus foireann na scoile le chéile.   Ba hiad seo a leanas na buntáistí a bhainfeadh le scéim mar seo do thuismitheoirí
· sábháil shuntasach airgid ar chostas na dtéacsleabhar.
· bheadh leabhair ar fáil ó thús na scoilbhliana.
· teacht ar réimse níos leithne téacsleabhar ná mar a bheadh indéanta de ghnáth. 
· deireadh curtha le taisteal agus  scuainí chun leabhair a cheannach i siopaí.
2. D’fhéadfaí an caipiteal bunúsach a bhfuil gá leis chun stoc leabhar a cheannach a fháil ó iasacht bainc agus/nó trí shíntiúis a fháil ó na tuismitheoirí a bhainfidh tairbhe airgid as an scéim sa todhchaí.  D’fhéadfaí an iasacht bhainc a aisíoc leis an ioncam cíosa thar roinnt blianta.  D’fhéadfaí machnamh a dhéanamh ar tháille ballraíochta a ghearradh ar dhaltaí atá ag baint úsáide as an scéim den chéad uair.
3. Ba chóir an cíos a chur ar leibhéal leordhóthanach le leabhair bhreise nó leabhair nua a cheannach nuair is gá, agus leis an iasacht a fuarthas chun an stoc bunúsach leabhar a cheannach a aisíoc.  Ba chóir athbhreithniú a dhéanamh ar an gcíos sin ó bhliain go bliain.
4. Ba chóir an scéim a úsáid do na leabhair ar féidir iad a athúsáid.  D’fhéadfaí leabhair ar chaighdeán maith a cheannach dara láimh nó d’fhéadfaí leabhair nua a cheannach.   Bheadh buanfas na leabhar, mar shampla, caighdeán an cheangail, tábhachtach.  D'fhéadfaí leabhair a cheannach ó dhaltaí agus ó h-iardhaltaí i dteannta díoltóirí leabhar áitiúla.  D’fhéadfaí liúntais agus/nó téarmaí creidmheasa a shocrú le díoltóirí leabhar nuair a bhíonn leabhair á gceannach ar an mórchóir.
5. D’fhéadfadh múinteoir le post freagrach an scéim a riaradh.  D’fhéadfadh tuismitheoirí agus daltaí sinsearacha cabhrú le catalógú na leabhar agus comharthaí aitheantais na scoile a chur orthu, m.sh. stampa na scoile. D’fhéadfaidís cabhrú leis na leabhair chearta a eagrú do gach dalta.   Thabharfaí na leabhair riachtanacha do dhaltaí ar an gcéad lá den scoilbhliain.  Shíneodh gach dalta admháil agus bheadh an admháil coimeádta ar scoil.  Bheadh an cíos agus an táille ballraíochta, más ann, íoctha ag na tuismitheoirí roimh ré.
6. Thabharfadh na daltaí na leabhair ar ais ag deireadh na tréimhse cíosa.  D’íocfadh na daltaí/tuismitheoirí as leabhair chaillte nó leabhair a raibh damáiste déanta dóibh.
7. Bhainfí úsáid as deontas leabhar na ndaltaí a fhaigheann deontas leabhar chun cíos agus táille comhaltais (más ann) na ndaltaí sin a íoc.
Imlitir 06/04 & 29/06
Molann an tAire d’údaráis bhainistíochta agus do Phríomhoidí glacadh leis na moltaí maidir le scéimeanna leabhar ar cíos/ar iasacht atá in Imlitir 35/91 & M54/91 a eisíodh i Méan Fómhair 1991, agus leis na Cóid um Dhea-Chleachtas sa tuairisc "School Books in Ireland" le Cooney/Carey, chomh fada agus is féidir leo.   Cuireadh an tuairisc sin chuig gach scoil.
Ba chóir ceisteanna maidir le feidhmiú na scéime iasachta/cíosa a sheoladh chuig: An Roinn Oideachais agus Scileanna, Rannóg Riarachán na mBunscoileanna 1, Baile Átha Luain, Co. na hIarmhí. Uimhir Gutháin 090 6474621 Folíne. 3731 nó 3732.
B’fhéidir go mbeidh ar an scoil aghaidh a thabhairt ar na ceisteanna seo a leanas: 
· Riachtanais Scoile a Aithint
· An bhfuil an scoil ag déanamh athbhreithniú ar a scéim reatha nó ag smaoineamh ar thús a chur le scéim leabhar ar cíos?
· Cad iad na buntáistí/míbhuntáistí a bhaineann leis an scéim?
· Ar chuaigh an scoil i gcomhairle le tuismitheoirí, daltaí?
· An chuaigh an scoil i gcomhairle leis an mBord Bainistíochta?
· An féidir tionscadal píolóta a chur i bhfeidhm sula gcuirtear an scéim iomlán i bhfeidhm?  
· Buiséad
· Conas a gheofar an caipiteal bunúsach chun stoc leabhar a cheannach? 
· Cén cíos bliantúil a bheidh i gceist? 
· An mbeidh sé mar an gcéanna do na ranganna/daltaí go léir? 
· Cé chomh minic a dhéanfar athbhreithniú ar an gcíos sin?
· Cé na nósanna imeachta a bheidh i gceist mura n-íoctar an cíos?
· Cad iad na socruithe a dhéanfar do leanaí a bhíonn i dteideal deontais faoin Scéim Deontais um Chúnamh do Leabhair Scoile?  (Déan tagairt don imlitir chuí)
· Cur i bhfeidhm na scéime
· Cén duine atá freagrach as riaradh na scéime tríd is tríd?
· Cé na leabhair a bheidh clúdaithe ag an scéim?
· Cé a cheannóidh na leabhair?
· Conas a aithnítear na leabhair - stampa scoile, lipéad ...?
· Cé atá freagrach as catalógú agus dáileadh na leabhar? 
· Cé atá freagrach as deisiú agus athsholáthar na leabhar?
· Cén córas a úsáidtear chun na leabhair a bhailiú ag deireadh na bliana?
· Cad iad na nósanna imeachta a bheidh i gceist má chailltear leabhair nó má dhéantar damáiste dóibh?
· Cad iad na socruithe stórála speisialta atá i bhfeidhm?
· Cad a tharlaíonn do na leabhair nach bhfuil ag teastáil ón scoil a thuilleadh?
· Meastóireacht
· Cé chomh minic a dhéanfar meastóireacht ar an scéim?
· Cad iad  na critéir a thaispeánfaidh gur éirigh leis an scéim?
· Cé a bheidh bainteach leis an athbhreithniú?
Féach ar láithreán gréasáin NPC www.npc.ie le haghaidh teagmhálacha agus smaointe maidir le malartú leabhar

